
diana franco eguren

teknologia nazioartea

Gizatasunaren 
esperientzia

L agun batek, erdi filosofiko jarri 
ginen batean, honakoa esan zidan: 
“Zein gizatiarra den teknologia 

erabiltzea”, eta segundo batean nire 
burutik pasatu ziren ikasle garaian ika-
si nituen hainbeste gauza: silexeko la-
banak, sua egiteko teknikak, ortua erei-
teko lanabesak, motorrak, makinak, 
armak, ordenagailuak... Baietz pentsa-
tu nuen, berezkoa dugula gizakiok tek-
nologiak sortzea eta erabiltzea. Baina 
gaur egun dugun panorama teknolo-
giko azelerazionista gogoratzerakoan, 
esaldi horrekin apur bat izutu nintzela 
aitortu behar dut.

Atzo egun beroa izan zen, familiako 
haurrak kuboak urez bete eta euren ar-
tean botatzen ibili ziren; arratsalde la-
saia eta polita igaro genuen. Etxerako 
bidean, lagunak esandakoa amaitu gabe 
egon zitekeela pentsatu nuen: “Zein gi-
zatiarra den teknologia erabiltzea, bi-
zitza onak izateko bidean”. Horrela, 
esaldiarekin erosoago sentitzen hasi 
nintzen, teknologiak bizi-baldintza ho-
beak izateko helburuz sortzen ditugula 
sinisteko beharrak gidatuta.

Orduan, zergatik bizi gara zapalduak 
izan gaitezen diseinatuak diren tekno-
logiez inguratuta? Baliteke, arazoaren 
erroa izatea bizitza on bat izatearen 
espektatiba oso desorekatua izatea gi-
zakume batzuetatik besteetara. Azken 
aste honetan desoreka horietako asko 
telebistan ikusi ditugu: Fifako jabeek 
futbol mundiala ulertzeko duten mo-
dua, Trumpek bere urtemugarako egin 
duen ring-a Etxe Zuriaren aurrean, Spa-
ceX burtsara ateratzearekin aberatsa-
goa bihurtu dela Elon Musk...

Horiek guztiak kontziente ote dira, 
haientzat bizitza on bat izatearen espek-
tatiba asetzeko sortzen dituzten tekno-
logiek pertsona asko zapaltzea eskatzen 
dutela? Pertsona askoren gizatasunaren 
esperientzia pixkanaka-pixkanaka albo-
ratuz, txikituz, lausotuz, euren makina-
ren pieza bat bilakatu arte? 

     ANDONI LUBAKI

Mundu hobe baten bila 
gabiltzan gerlariak gara

Hau da atera nion azken argazkia. 
Denbora gehiago egon nintzen 
berarekin, lurrean etzanda bizi-

tzaz, unibertsoaz, jainkoaz solasean. 
Saharako basamortu erdian, sakelako-
rik gabe, telebistarik gabe, argindarrik 
gabe, bizitzaz jarduten. Esan bezala 
gehiagotan ikusi nuen, baina egin nion 
azken argazkia hauxe da.

Bir Lehlu basamortu erdian dagoen 
Polisarioaren kanpamentu militar ba-
tean izan zen eta bere adiskide eta ka-
maraden ondoan irribarrez agertzen 
da. Dah El Bendirrek asko egiten zuen 
barre, argazkietan aurpegi serioa ager-
tzen zuen halere. Militar ikasketek ge-
rratea gauza serioa dela erakusten dizu 
eta zure aurpegiak hori islatu behar du. 

"Begiratu honi, espainolen aurka ari-
tu zen, ez du kanpamentua zapaldu ere 
egin nahi, are gutxiago Tinduf", esan zi-
dan ondoko soldadu zaharra seinalatu 
eta irribarre eginda. "Zertarako nahi dut 
nik hura, hemen daukadan patxada, na-
tura eta lagun mordoarekin", irribarrez 
erantzun, gogoratzen ez dudan soldadu 
argal eta zaharrak.

Urtebete ere ez zen pasako irudi ho-
nen ondoren berriro Marokoren eta 
sahararren arteko gerra hasi zela eta 
drone batek (ziurrenik Israelek Rabati 

utzitakoa, Trump-en baimenaz) bere au-
toa basamortu erdian leherrarazi zuela. 

“Sahararrok munduaren alde hone-
tan Marokoren aurka aritzeaz gain, Is-
raelen eta AEBen aurka ari gara borro-
kan, baita Frantziaren kontra ere. Erne 
begiratzen badiozu, estatu faxista horiek 
dira mundua okerrago egiten duten es-
tatuak. Gu, basamortuko alaba-seme 
behartsuok, inperialismoaren aurka 
borrokan ari gara, esku hutsez, baina 
borondate erraldoiarekin. Gure borro-
ka ez da gerra bukatutakoan amaituko. 
Mundu hobe baten bila gabiltzan gerla-
riak gara polisarioak”, esan zidan Tifa-
ritin (Mendebaldeko Saharako lurralde 
askatuetan) 2019an. Horrelaxe apuntatu 
nuen eta askotan gogoratzen dut zer eta 
non esan zidan.

Gogoko dut argazki hau, ez azkena 
izan zelako (horrek asko samintzen 
nau), ezta konposizio bikaina duelako 
ere. Gogoko dut Dah irribarrez ager-
tzen delako eta hori delako gogoratuko 
dudan irudia. Argazki goibelak besterik 
ez zirelako agertu bere oroimenez, bat 
bera ere ez irribarrez bere funeralean. 
Zin dagizuet irribarre asko egiten zuela. 
Bere alargunak bere haiman nire irudi 
hau dauka, ez Polisarioak oparitutakoa. 
Dena esanda Dah, dena esanda. 


